
UUM ONLINE: Institut Penyelidikan dan Inovasi Zakat (IPIZ) dan Pusat Pengajian Perniagaan Islam (IBS) 
dengan kerjasama Lembaga Zakat Negeri Kedah (LZNK) telah menganjurkan wacana bertajuk ‘Zakat 
Dalam Kewangan Islam Ke Arah Mencapai Matlamat Sosio Ekonomi’ di Dewan Seminar B, Pusat 
Konvensyen, baru-baru ini.  
 
Ahli panel wacana terdiri daripada Ketua Pegawai Eksekutif LZNK, Sheikh Zakaria Othman; Ketua 
Penasihat Perniagaan  IBFIM, Razli Ramli dan Pengurus Pembangunan Perniagaan  RHB Bank, Norazam 
Ismail bersama moderator, Dr. Amirul Faiz Osman dari IBS.  
 
Wacana berbentuk forum ini membincangkan tentang zakat dalam kewangan Islam ke arah mencapai 
matlamat pembangunan mampan (SDGs) dan peranan dunia kewangan dalam menyumbang kepada 
zakat dan asnaf.  
 
Sheikh Zakaria berkata, LZNK telah bergerak selari dengan matlamat SDGs iaitu dari segi pembasmian 
kemiskinan (poverty alleviation) dan pembasmian kelaparan (zero hunger) yang merupakan antara teras 
utama daripada 17 teras di dalam komponen SDGs.  
 
Katanya, dalam program pembasmian kelaparan atau jaminan makanan (food security), LZNK telah 
menubuhkan beberapa bank makanan (food bank) di beberapa buah masjid seluruh negeri Kedah.  
 
Pada forum itu juga ditekankan tentang konsep Value Based Intermediation (VBI) seperti yang disarankan 
oleh Gabenor Bank Negara, Dato’ Nor Shamsiah Mohd Yunus pada Forum Kewangan Islam Global pada 
tahun lalu.  
 
Konsep VBI menyarankan agar sektor perbankan tidak melihat unsur keuntungan semata-mata tetapi 
manfaat atau kesan positif kepada masyarakat hendaklah selari dengan matlamat keuntungan.  
 
Selain itu, wacana tersebut turut membahaskan berkaitan persediaan yang sepatutnya ada bagi seorang 
pelajar dalam menghadapi dunia pekerjaan.  

